
Ekadantasharanagatistotram

ஏகத³ந்தஶரணாக³திஸ்தோத்ரம்

ஶ்ரீக³ணேஶாய நம: ।
தே³வர்ஷய ஊசு: ।
ஸதா³த்மரூபம் ஸகலாதி³பூ⁴தமமாயிநம் ஸோऽஹமசிந்த்யபோ³த⁴ம் ।
அநாதி³மத்⁴யாந்தவிஹீநமேகம் தமேகத³ந்தம் ஶரணம் வ்ரஜாம: ॥ 1॥
அநந்தசித்³ரூபமயம் க³ணேஶமபே⁴த³பே⁴தா³தி³விஹீநமாத்³யம் ।
ஹ்ரு’தி³ ப்ரகாஶஸ்ய த⁴ரம் ஸ்வதீ⁴ஸ்த²ம் தமேகத³ந்தம் ஶரணம் வ்ரஜாம: ॥ 2॥
ஸமாதி⁴ஸம்ஸ்த²ம் ஹ்ரு’தி³ யோகி³நாம் யம் ப்ரகாஶரூபேண விபா⁴தமேதம் ।
ஸதா³ நிராலம்ப³ஸமாதி⁴க³ம்யம் தமேகத³ந்தம் ஶரணம் வ்ரஜாம: ॥ 3॥
ஸ்வபி³ம்ப³பா⁴வேந விலாஸயுக்தாம் ப்ரத்யக்ஷமாயாம் விவித⁴ஸ்வரூபாம் ।
ஸ்வவீர்யகம் தத்ர த³தா³தி யோ வை தமேகத³ந்தம் ஶரணம் வ்ரஜாம: ॥ 4॥
த்வதீ³யவீர்யேண ஸமர்த²பூ⁴தஸ்வமாயயா ஸம்ரசிதம் ச விஶ்வம் ।
துரீயகம் ஹ்யாத்மப்ரதீதிஸம்ஜ்ஞம் தமேகத³ந்தம் ஶரணம் வ்ரஜாம: ॥ 5॥
ஸ்வதீ³யஸத்தாத⁴ரமேகத³ந்தம் கு³ணேஶ்வரம் யம் கு³ணபோ³தி⁴தாரம் ।
ப⁴ஜந்தமத்யந்தமஜம் த்ரிஸம்ஸ்த²ம் தமேகத³ந்தம் ஶரணம் வ்ரஜாம: ॥ 6॥
ததஸ்வயா ப்ரேரிதநாத³கேந ஸுஷுப்திஸம்ஜ்ஞம் ரசிதம் ஜக³த்³வை ।
ஸமாநரூபம் ஹ்யுப⁴யத்ரஸம்ஸ்த²ம் தமேகத³ந்தம் ஶரணம் வ்ரஜாம: ॥ 7॥
ததே³வ விஶ்வம் க்ரு’பயா ப்ரபூ⁴தம் த்³விபா⁴வமாதௌ³ தமஸா விபா⁴ந்தம் ।
அநேகரூபம் ச ததை²கபூ⁴தம் தமேகத³ந்தம் ஶரணம் வ்ரஜாம: ॥ 8॥
ததஸ்த்வயா ப்ரேரிதகேந ஸ்ரு’ஷ்டம் ப³பூ⁴வ ஸூக்ஷ்மம் ஜக³தே³கஸம்ஸ்த²ம் ।
ஸுஸாத்விகம் ஸ்வப்நமநந்தமாத்³யம் தமேகத³ந்தம் ஶரண வ்ரஜாம: ॥ 9॥
ததே³வ ஸ்வப்நம் தபஸா க³ணேஶ ஸுஸித்³த⁴ரூபம் விவித⁴ம் ப³பூ⁴வ ।
ஸதை³கரூபம் க்ரு’பயா ச தேऽத்³ய தமேகத³ந்தம் ஶரணம் வ்ரஜாம: ॥ 10॥
த்வதா³ஜ்ஞயா தேந த்வயா ஹ்ரு’தி³ஸ்த²ம் ததா²ஸுஸ்ரு’ஷ்டம் ஜக³த³ம்ஶரூபம் ।

விபி⁴ந்நஜாக்³ரந்மயமப்ரமேயம் தமேகத³ந்தம் ஶரணம் வ்ரஜாம: ॥ 11॥
ததே³வ ஜாக்³ரத்³ரஜஸா விபா⁴தம் விலோகிதம் த்வத்க்ரு’பயா ஸ்ம்ரு’தேந ।
ப³பூ⁴வ பி⁴ந்நம் ச ஸதை³கரூபம் தமேகத³ந்தம் ஶரணம் வ்ரஜாம: ॥ 12॥
ஸதே³வ ஸ்ரு’ஷ்ட்வா ப்ரக்ரு’திஸ்வபா⁴வாத்தத³ந்தரே த்வம் ச விபா⁴ஸி நித்யம் ।
தி⁴ய: ப்ரதா³தா க³ணநாத² ஏகஸ்தமேகத³ந்தம் ஶரணம் வ்ரஜாம: ॥ 13॥
த்வதா³ஜ்ஞயா பா⁴ந்தி க்³ரஹாஶ்ச ஸர்வே ப்ரகாஶரூபாணி விபா⁴ந்தி கே²வை ॥
ப்⁴ரமந்தி நித்யம் ஸ்வவிஹாரகார்யாஸ்தமேகத³ந்தம் ஶரணம் வ்ரஜாம: ॥ 14॥
த்வதா³ஜ்ஞயா ஸ்ரு’ஷ்டிகரோ விதா⁴தா த்வதா³ஜ்ஞயா பாலக ஏவ விஷ்ணு: ।
த்வதா³ஜ்ஞயா ஸம்ஹரகோ ஹரோऽபி தமேகத³ந்தம் ஶரணம் வ்ரஜாம: ॥ 15॥
யதா³ஜ்ஞயா பூ⁴மிஜலேऽத்ர ஸம்ஸ்தே² யதா³ஜ்ஞயாப: ப்ரவஹந்தி நத்³ய: ।
ஸ்வதீர்த²ஸம்ஸ்த²ஶ்ச க்ரு’த:ஸமுத்³ரஸ்தமேகத³ந்தம் ஶரணம் வ்ரஜாம:॥ 16॥
யதா³ஜ்ஞயா தே³வக³ணா தி³விஸ்தா² த³த³ந்தி வை கர்மப²லாநி நித்யம் ।
யதா³ஜ்ஞயா ஶைலக³ணா:ஸ்தி²ரா வை தமேகத³ந்தம் ஶரணம் வ்ரஜாம: ॥ 17॥
யதா³ஜ்ஞயா ஶேஷத⁴ராத⁴ரோ வை யதா³ஜ்ஞயா மோஹப்ரத³ஶ்ச காம: ।
யதா³ஜ்ஞயா காலத⁴ரோऽர்யமா ச தமேகத³ந்தம் ஶரணம் வ்ரஜாம: ॥ 18॥
யதா³ஜ்ஞயா வாதி விபா⁴தி வாயுர்யதா³ஜ்ஞயாக்³நிர்ஜட²ராதி³ஸம்ஸ்த:² ।
யதா³ஜ்ஞயேத³ம் ஸசராசரம் ச தமேகத³ந்தம் ஶரணம் வ்ரஜாம: ॥ 19॥
யத³ந்தரே ஸம்ஸ்தி²தமேகத³ந்தஸ்ததா³ஜ்ஞயா ஸர்வமித³ம் விபா⁴தி ।
அநந்தரூபம் ஹ்ரு’தி³ போ³த⁴கம் யஸ்தமேகத³ந்தம் ஶரணம் வ்ரஜாம: ॥ 20॥
ஸுயோகி³நோ யோக³ப³லேந ஸாத்⁴யம் ப்ரகுர்வதே க:ஸ்தவநேந ஸ்தௌதி ।
அத: ப்ரணாமேந ஸுஸித்³தி⁴தோ³ऽஸ்து தமேகத³ந்தம் ஶரணம் வ்ரஜாம: ॥ 21॥
க்³ரு’த்ஸமத³ உவாச ।
ஏவம் ஸ்துத்வா க³ணேஶாநம் தே³வா:ஸமுநய: ப்ரபு⁴ம் ॥
தூஷ்ணீம்பா⁴வம் ப்ரபத்³யைவ நந்ரு’துர்ஹர்ஷஸம்யுதா: ॥ 22॥
ஸ தாநுவாச ப்ரீதாத்மா தே³வர்ஷீணாம் ஸ்தவேந வை ॥
ஏகத³ந்தோ மஹாபா⁴கோ³ தே³வர்ஷீந் ப⁴க்தவத்ஸல: ॥ 23॥
ஏகத³ந்த உவாச ।

ஸ்தோத்ரேணாऽஹம் ப்ரஸந்நோऽஸ்மி ஸுரா:ஸர்ஷிக³ணா: கில ।
வரத³ம் போ⁴ வ்ரு’ணுத வோ தா³ஸ்யாமி மநஸீப்ஸிதம் ॥ 24॥
ப⁴வத்க்ரு’தம் மதீ³யம் யத்ஸ்தோத்ரம் ப்ரீதிப்ரத³ம் ச தத் ।
ப⁴விஷ்யதி ந ஸந்தே³ஹ:ஸர்வஸித்³தி⁴ப்ரதா³யகம் ॥ 25॥
யம் யமிச்ச²தி தம் தம் வை தா³ஸ்யாமி ஸ்தோத்ரபாட²த: ।
புத்ரபௌத்ராதி³கம் ஸர்வம் கலத்ரம் த⁴நதா⁴ந்யகம் ॥ 26 ।
க³ஜாஶ்வாதி³கமத்யந்தம் ராஜ்யபோ⁴கா³தி³கம் த்⁴ருவம் ।
பு⁴க்திம் முக்திம் ச யோக³ம் வை லப⁴தே ஶாந்திதா³யகம் ॥ 27॥
மாரணோச்சாடநாதீ³நி ராஜ்யப³ந்தா⁴தி³கம் ச யத் ।
பட²தாம் ஶ‍்ரு’ண்வதாம் ந்ரூ’ணாம் ப⁴வேச்ச ப³ந்த⁴ஹீநதாம் ॥ 28॥
ஏகவிம்ஶதிவாரம் ய: ஶ்லோகாநேவைகவிம்ஶதீந் ।
படே²ச்ச ஹ்ரு’தி³ மாம் ஸ்ம்ரு’த்வா தி³நாநி த்வேகவிம்ஶதி: ॥ 29॥
ந தஸ்ய து³ர்லப⁴ம் கிஞ்சித்ரிஷு லோகேஷு வை ப⁴வேத் ।
அஸாத்⁴யம் ஸாத⁴யேந்மர்த்ய:ஸர்வத்ர விஜயீ ப⁴வேத் ॥ 30॥
நித்யம் ய: பட²தி ஸ்தோத்ரம் ப்³ரஹ்மபூ⁴த:ஸ வை நர: ।
தஸ்ய த³ர்ஶநத:ஸர்வே தே³வா: பூதா ப⁴வந்தி ச ॥ 31॥
இதி ஶ்ரீமுத்³க³லபுராணே ஏகத³ந்தஶரணாக³திஸ்தோத்ரம் ஸம்பூர்ணம் ।

